
 

 

                  

                                Comunu de Ceraxus 

 

Cun s’amparu de 

S’Universidadi de Casteddu e s’Universidadi de Tatari 

       

     SA FUNDATZIONI FAUSTINU ONNIS TI CUMBIDAT A SA 

de VIII^ Editzionis de su  

Prémiu de Artis Faustinu Onnis                          

Bandu de Cuncursu  

Si bandit sa de VIII^ editzionis de su “Prémiu de Artis Faustinu Onnis” chi s’at a fàiri in su 

Cumunu de Ceraxus.  

A su Prémiu podint pigai parti totus, calisisiat edadi tengiant, in calisisiat logu siant residentis 

e po partecipai no si pagat nudda.  

Su Prémiu, in memória de su poeta Faustinu Onnis, est a tema lìbberu e tenit comente iscópu 

cussu de amparai e avalorai sa Limba sarda e de ndi donai testimonia comente lingua de sa 

sotziedadi de oi. 

Is setzionis funt duas:  

Primu setzioni – Poesia inédita. 

Sa de duas setzionis – Prosa inédita. 



 

 

Totus is òperas depint èssiri iscritas in una de is variedadis de sa Lingua Sarda o in una de is 

chistionadas alloglotas de Sardigna (Tataresu, Gadduresu, Tabarchinu e Cadalanu). 

RÉGULAS DE PARTECIPATZIONI  

Art. 1 

Totus is òperas, depint èssiri inéditas e no depint àiri mai pigau perunu riconnoscimentu in 

àterus cuncursus literàrius. No ant èssiri tentas in contu is òperas giai imprentadas in lìbburus, 

e-book, rivistas o àterus giornalis.  

Depint èssiri iscritas a màchina o imprentadas cun su computer e tradùsias in italianu. No ant 

èssiri tentas in contu cussas iscritas a manu o malas a lìgiri e cussas chene tradutzioni. 

Is òperas, iscritas in forma rigorosamenti anónima, depint èssiri postas a intru de una 

busta e no depint portai -siat is òperas siat is bustas- perunu sinnali de riconnoscimentu, 

diversamenti no ant èssiri amìtias a su Cuncursu. Totu si depit pònniri in una busta prus 

manna chi at a cuntènniri duas bustas distintas:   

- una busta cun 7 (seti) cópias de s’òpera paris cun sa traduzioni,  

- una busta cun sa scheda de partecipatzioni.  

- In sa scheda de partecipatzioni (All. A de custu bandu) si depit pònniri nòmini e 

sangunau de s’autor*, indiritzus de residéntzia e de domicìliu, nùmuru/s de telèfunu, 

s’ indiritzu e-mail, chi si tenit, su paranùmene imperau. Pustis si depit inditai a cali 

setzioni si cuncurrit, firmai una dichiaratzioni comenti s’acetant totu is normas de su 

Cuncursu e un’àtera dichiaratzioni, sèmpiri firmada, in sa cali si decrarat ca s’òpera 

mandada est personali, inédita, e no at mai tentu riconnoscimentus in àterus cuncursus, 

ni est istétia mai rapresentada. In mancàntzia de custas dichiaratzionis sa/is òpera/s 

mandadas no ant èssiri pigadas in cunsideratzioni. Sa scheda de partecipatzioni si depit 

cunsegnai serrada e siddada.  

A dónnia setzioni chi si cuncurrit no si podit mandai prus de un’òpera. 

Bolendu si podit cuncùrriri paris a totu a is duas setzionis. 

Chi si bolit partecipai in ambas setzionis in sa busta manna mandada a sa Segreteria de su 

Prémiu ddoi depit àiri tres bustas: una po dónnia tipu de òpera (sèmpiri in 7/seti cópias) e 

una de ancà ddoi at èssiri sa scheda de partecipatzioni, una isceti mancai si pighit parti a prus 

de una setzioni.  



 

 

Totus is òperas, siat de sa PRIMU siat de sa de DUAS setzionis si podint mandai: cun sa 

posta, po mesu de una mail o portai a manu,   

a intru de su 30 de abrili 2026 (s’at a pigai comente riferimentu siguru sa data de su timbru 

postali o de sa mail; is òperas arribbadas pustis de tali data no ant èssiri tentas in contu)  

a is indiritzus chi sighint : 

 SEGRETERIA PRÉMIU DE ARTIS FAUSTINU ONNIS- sa de VIII° EDITZIONIS 

c/o Fondazione Faustino Onnis, bia San Paolo, 34 – 09047 Selargius (CA).  

Sa Fondatzioni F.O. no si pigat peruna responsabbilidadi po ritardus o mancàntzias de 

sa Posta.  

Tocat a s’arregordai ca, pena sa nullidadi de sa partecipatzioni , in sa busta NO DDOI 

DEPIT ÈSSIRI SU MITENTI. 

a  

fondazione.fo@tiscali.it  

Chi si mandat in bia telemàtica funt amìtius alliongius in formau pdf o word a 

s’indiritzu fondazione.fo@tiscali.it ponendu comente ogetu “Prémiu de Artis Faustinu 

Onnis sa de VIII ediz. Setzioni…” (inditai sa/is setzioni/is a is calis si cuncurrit). Po 

partecipai a prus de una setzioni est obbligatóriu a mandai unu file anónimu (est amìtiu isceti 

su pseudónimu) po dónnia òpera, e in un’àteru file po contu sû, s’alliongiu A (scheda de 

partecipatzioni) compilau e firmau. Tocat a mandai sa mail a intru de su 30/04/2026.  

Art. 2 

Is òperas de sa primu e de sa de duas setzionis depint rispetai is indicus chi sighint: 

- is poesias  no depint tènniri  prus de 42 versus; 

- is òperas in prosa (contus, paristórias, sagius) - non depint èssiri prus de 5 cartellas 

(po dónnia cartella non prus de 1.800 batutas contendu is ispàtzius puru). 

Art. 3 

Is òperas presentadas ant’èssiri giudicadas dae una comissioni esaminadora apósita, fata dae 

capassus/as, genti de cultura e de s’universidadi e su pàrriri insoru no s’at a pòdiri cuntestai. 

Is nòminis de is cumponentis de sa giuria esaminadora s’ant a isciri sa dì de sa premiatzioni. 

Sa Cumissioni at a pòdiri donai prémius ispecialis, mentzionis, e segnalatzionis de 

minescimentus a is òperas chi no ant otentu unu de is prémius postus a cuncursu. Intrendu in 

mèritu a su livellu de is òperas giudicadas sa Cumissioni podit decìdiri de no donai perunu 

prémiu.  

Art. 4 

Custu Regolamentu discinit is prémius de donai aici comenti sighit:  

1° SETZIONI - POESIA IN LINGUA SARDA, aberta a totus, cun tema lìbberu. Su primu 

prémiu at èssiri unu atestau de minescimentu e unu getoni in dinai de 500 (cincuxentus) eurus 

prus s’imprenta de s’òpera in is canalis de comunicatzioni de sa Fondatzioni; su de dûs 

prémius a èssiri un’atestau de minescimentu e unu getoni in dinai de 300 (trexentus) eurus; 

su de tres prémius at èssiri un’atestau de minescimentu e unu getoni in dinai de 200 

(duxentus) éurus.  

2° SETZIONI - PROSA IN LINGUA SARDA, aberta a totus, cun tema lìbberu. Su primu 

prémiu at èssiri unu atestau de minescimentu e unu getoni in dinai de 500 (cincuxentus) éurus 

prus s’imprenta de s’òpera in is canalis de comunicatzioni de sa Fondatzioni; su de dûs 

prémius a èssiri un’atestau de minescimentu e unu getoni in dinai de 300 (trexentus) éurus; 

su de tres prémius at èssiri un’atestau de minescimentu e unu getoni in dinai de 200 

(duxentus) éurus.  

Art. 5 

Is òperas depint èssiri iscritas sighendu is critérius ortogràficus, gramaticalis e sintàticus 

massimamente reconnotus e cumpartzius. Tenendu presenti ca is òperas podint èssiri 

imprentadas is autor** autorizant giai de imoi sa Cumissioni de su Prémiu a pòdiri fàiri 

calancuna curretzioni formali e ortogràfica chene ndi mudai sa sustàntzia.  

Art. 6 

Totus is chi pigat parti a su “Prémiu de Artis Faustinu Onnis”, depint:  

• atzetai in totu e po totu custu Regulamentu;  

• donai s'autorizatzioni a sa Fundatzioni Faustinu Onnis a allogai is cópias de is òperas e de 

is datus personalis dichiaraus dae is interessaus, essendo craru ca s’imperu de custas 



 

 

informatzionis est acapiau isceti a su Prémiu e a su chi serbit po sa Segreteria e sa 

promotzioni, foras de nisciun’àteru iscopu;  

• autorizai sa pubblicatzioni de fotografias e video fatus sa dì de sa premiatzioni; 

•is bincidor** s’impìnniant a èssiri presentis sa dì de sa premiatzioni o, chi própiu no podint, 

depint delegai un’àtera persona.  

Sa cerimónia po afestai is bincidor** e sa cunsìnnia de is prémius po sa 1^ e 2^ setzioni, at 

èssiri sàbudu su 20 de làmpadas 2026.  

In su giassu de sa Fondatzioni F.O. e in is àterus canalis sûs de informatzioni (is pàginas FB 

Fondazione Faustino Onnis(https://www.facebook.com/fondazionefaustinoonnis) ) e in sa pàgina 

festival literàriu Anderas (https://www.facebook.com/anderasfestivalletterario) ddoi at èssiri spiegau 

a fini a fini su programa de su prémiu e, chi ddoi at àiri cambiamentus si nd’at a donai isceda 

inderetura. 

Is bincidor** ant èssiri avisaus in tempus po mesu de su telèfunu o comunicatzioni iscrita, 

fintzas cun sa mail. Chini no at èssiri presenti, chene perunu motivu chi ballat, sa dì de sa 

premiatzioni s’at a cunsiderai rinunciatàriu/a. Is prémius e is riconnoscimentus ndi ddus 

depint ritirai is autor**. Chi própiu no podint, avisendu primu sa F.O. e sa Giuria, nd’ant a 

pòdiri fàiri ritirai is prémius a sa persona chi ant delegau po iscritu.  

Sa F.O. no at a ispediri is prémius istabbilius dae sa Giuria e no ritiraus.  

Art. 7 

Is trabballus mandaus no s’ant a torrai e ant a abarrai de propriedadi de sa Fundatzioni 

Faustinu Onnis chi s’apoderat is deretus de pubblicatzioni e de dónnia àteru imperu culturali, 

in totu o in parti. Própiu poita si pigat parti a su Cuncursu custu bastat po donai a sa 

Fundatzioni F.O. su deretu de imprentai is òperas cuncurrentis chene peruna paga po is 

autor**, chi ant a abarrai, in dónnia modu, meris de s’òpera insoru. 

Art. 8 

Sa Fundatzioni F.O. si riservat sa possibbilidadi de imprentai un’antologia de su prémiu, de 

ancà at pònniri, a prus de is òperas bincidoras in is duas setzionis, fintzas e cussas chi, a 

pàrriri de sa Cumissioni, si ddu minesciant de prus, intre cussas chi cuncurrint.  

Art. 9 

Su pigai parti a su cuncursu imponit a atzetai in totu custu regulamentu e su tratamentu de is 

datus personalis, datus chi ant’èssiri imperaus isceti po is iscopus de su cuncursu e ant èssiri 

custodius ebbia po su tempus necessàriu a fàiri e acabbai custa faina e no ant a èssiri mai 

donaus a àterus sogetus tertzus aici comenti narat su D. Lgs 196/2003 e s.m.i. . 

Art. 10 

Chini no rispetat in totu o in parti su Regulamentu de su Prémiu est foras de su Cuncursu.  

Cópia de custu bandu si podit agatai in su giassu de sa fundatzioni in s’indiritzu: 

www.fondazionefo.it 

In is pàginas FB  

https://www.facebook.com/fondazionefaustinoonnis/?locale=it_IT 

https://www.facebook.com/anderasfestivalletterario 

E in sa pàgina istagram 

https://www.instagram.com/ffaustinoonnis/  

 

Fundatzioni Faustinu Onnis Onlus 
Bia Santu Pàulu, 34 · 09047 Ceraxus (Ca) 

Tel. 070/845093 

3687855521 

Responsàbbili: Presidentessa, Dott.ssa Luciana Onnis 

e mail: fondazione.fo@tiscali.it 

